
Ухсай! Пиччемӗр! Йышӑнсам 
У т туртайми хӗрӳ салам! 
Пур сан яту халӑхӑмра, 
Пур сан яту Ҫӗршывӑмра. 
Эс Пушкӑртран, Урал енчен, 
Слакпуҫ чӑвашӗ, Силпирен, 
Хастар хресчен килйышӗнчен, 
Кӗҫтенттинсен тӗп йӑхӗнчен. 
Санта Кӗлпук хӑвачӗ пур,— 
Эс ачаран ӗҫчен, маттур... 
Пӗлетпӗр — йывӑр ҫырасси, 
Асамлӑ шухӑш каласси. 
Халь ҫӳпҫӳнте тупра мӗн чул! 
Пур «Акӑшкӳл», «Ту урлӑ рул», 
Кунтах «Тутимӗр», сӑвӑсем, 
Илемлӗ ҫепӗҫ юрӑсем... 
Ивановна эс, Ҫеҫпӗлпе, 
Мӗнпур ҫыру ӑстисемпе 
Ёҫлен тӑван поэзире,— 
Пурне те уншӑн тав сире! 
Совет поэчӗ эс, Ухсай, 
Мӗн ыррине пӗрле пухса 
Савса пиллетӗн халӑха,— 
Пире ҫав хаклӑ, ҫав паха. 
Тытсан Ухсай кӗнекине — 
Туян чӗлхемӗр хӑватне, 
Чӑваш ҫыннин ӗҫченлӗхне, 
Чӑваш ҫыннин сӑпайлӑхне... 
Ҫул уҫӑ... Саван эс, Ухсай! 
Сан аллунта янрать сӑрнай. 
Чипер сӑвву-юррусенче, 
Чун-чӗререн ҫырнисенче 
Хӗвел тухать йӑлтӑртатса, 
Ҫырма юхать шӑнкӑртатса. 



Маттур яшсем, маттур хёрсем, 
Телейлӗ ӗмӗр ачисем, 
Ёҫе васкаҫҫӗ эртелпе, 
Ҫунатла ҫутӑ ӗмӗтпе... 
Кал-кал утатӑн эс, Ухсай, 
Ху калашле, пуҫна ухса. 
Сана Фадеев мухтани, 
Твардовский ӑшшӑн тав туни, 
Юлташӑм, эс хуть мӗн кала,— 
Ҫӗклеҫҫӗ пирӗн кӑмӑла. 
Аҫтан тата ҫакпа манан: 
Муса Джалиль, Хасан Туфан 
Сан талантна хакланӑран 
Ыр суннӑ пӗтӗм чун-вартан. 
Ҫӳренӗ эсӗ Ёпхӳре 
Мажит Гафурипе пӗрле. 
Мустай Карим, Сайфи Кудаш... 
Сан ҫумӑнта мӗн чул юлташ! 
Эс хӑраман йывӑрлӑхран, 
Ёҫрен писмен, ӗҫрен тарман, 
Суя ҫынна пуҫна тайман, 
Аҫу-анпӳ ятне яман. 
Ҫӗршывшӑн йывӑр вӑхӑтра 
Эс пултӑн вутлӑ вӑрҫӑра. 
Хӗрӳ чӗремӗр хушнипе, 
Хӗрӳ чӗремӗр чӗннипе 
Эпир аркатнӑ тӑшмана, 
Усал фашист-ҫӗрҫӑтмана. 
Ухсай, пӗрле эс халӑхпа, 
Пӗрле юратнӑ Ҫӗршывпа. 
Шинель ҫаплах-ха сан ҫире,— 
Салтак—сыхлатӑн эс мире. 
Пуса каччи пек сӑнупа, 
Янравлӑ сӑвӑ-юрӑпа 
Утатӑн эсӗ улӑпла 
Октябрь уҫнӑ ҫулпала, 

